
Annotatsiya. Bu maqolada tijorat banklarining moliyaviy nazoratini tashkil qilishning 

zaruriyati, uni amalda qo’llashning shakllari, bu boradagi jahon tajribasi to’g’risida 

batafsil to’xtalib o’tilgan.  

Kalit so’zlar: bank nazorati, xalqaro bank nazorati, Bazel qo’mitasi, bank nazoratini 

amalga oshirish usullari, masofadan nazorat qilish, joyiga chiqib nazorat qilish 

 

Bank nazorati hukumatning amaldagi bank-moliya tizimini barqarorligini ta‟minlashga 

qaratilgan chora-tadbirlari yig‟indisidan iborat tizimli boshqaruv vositasi hisoblanadi. 

Mazkur tizim oldiga ikkita asosiy vazifa qo‟yiladi: nazorat jarayonlarini amalga 

oshirayotgan paytda ham banklar manfaatini, ham mazkur banklarga o‟z omonatlarini 

joylashtirgan mijozlar manfaatdorligini ko‟zlab ish ko‟rishlari lozim bo‟ladi. Bundan 

tashqari nazorat qilinayotgan banklar joriy faoliyati bilan bog‟liq risklar darajasini aniq 

baholab berish talab qilinadi. Zero, bank mijozlari banklarning ommaviy chop etiladigan 

yillik moliyaviy hisobotlari axborotlari asosida moliyaviy koeffitsientlardan foydalangan 

holda bank faoliyatiga mustaqil baho berishlari mumkin.Bunda bank tizimidagi biron-bir 

bank faoliyatiga salbiy baho berilishi bank tizimi mijozlarida boshqa banklarga bo‟lgan 

ishonchga ham putur etkazishi mumkin. Shuning uchun ham bank tizimini to‟la-to‟kis 

sog‟lom ishlashini ta‟minlash maqsadida tegishli nazoratlar o‟tkazib turish juda muhim 

hisoblanadi.  

Bank nazoratining yana bir vazifalaridan biri bank sektorida ichki raqobatni 

rivojlantirish va shu asosda mijozlarga ularning bank xizmatlariga bo‟lgan ehtiyojlarini 

hisobga olgan holda mutanosib ravishda xizmat ko‟rsatishni ta‟minlash hisoblanadi.  

Bank nazorati 100 yildan ortiq muddat davomida AQShda va G‟arbiy Evropa 

davlatlarida o‟zining qanday ko‟rinishda bo‟lishidan qat‟iy nazar, shakllanib kelgan edi. 

So‟nggi 15-20 yil atrofida rivojlanayotgan mamlakatlar ham bank nazoratini bank-moliya 

tizimini barqarorligini ta‟minlovchi asosiy omillardan biri ekanligini anglab etdilar va o‟z 

milliy bank tizimlariga joriy qila boshladilar.  

Bozor iqtisodiyoti qaror topgan rivojlangan davlatlarda davlatning bank nazorati 

sohasidagi asosiy maqsadlari quyidagilardan iborat:  

• pul taklifi ustidan nazorat o‟rnatish;  

• iqtisodiyotdagi moliyaviy nobarqarorlikka barham berish;  

• banklarning foyda asosida faoliyat yuritishini ta‟minlash;  

• bank tizimiga nisbatan ishonchsizlik tuyg‟ularini yuzaga kelishiga yo‟l 

qo‟ymaslik.  

Banklar tomonidan o‟z kapitalining yetarliligini ta‟minlanishi Markzaiy bank 

tomonidan o‟rnatilgan iqtisodiy me‟yorlarga rioya etilishi, risklarning oqilona 

diversifikasiyalanishini ta‟minlanishi, bank-kredit portfelining holatini aksiyadorlar va 

omonatchilar manfaatlarini himoya qilish nuqtai nazaridan kelib chiqqan holda nazorat 

qilishdir.  

 Bank nazoratining asosini banklarning o‟zlari tomonidan tayyorlangan moliyaviy 

hisobot shakli yoki auditorlik firmalari tasdiqlagan ish faoliyatining moliyaviy ahvoli va 

rentabelligi haqidagi axborotlar tashkil etadi. Ko‟pgina xalqaro me‟yoriy hujjatlarda bank 

aktivlari va passivlarini to‟g‟ri baholash, ular faoliyatining moliyaviy natijalari haqqoniy 

baholanishi zarurligi ta‟kidlanadi.  

 Shu o‟rinda ta‟kidlash lozimki, rivojlangan davlatlarda, xususan Evropa Ittifoqi 

davlatlarida, AQSh, Kanada, Yaponiya kabi davlatlarda bank nazoratining zarurligi 1975 

yilga kelib o‟z aksini topdi, ya‟ni rivojlangan davlatlar bank nazoratini faqat moliyaviy 

sektorda emas, balki, umuman iqtisodiyotda asosiy rol o‟ynashini tan oldilar. Natijada 

bank nazorati bo‟yicha xalqaro tashkilot “Bazel qo‟mitasi ” tashkil etildi.  

Banklarning tizimli riskni keltirib chiqarishi, bir-biri bilan iqtisodiy aloqada bo‟lgan 

davlatlarni ham iqtisodiy inqiroz yoqasiga olib kelishi mumkin(“kapalak effekti” 

nazariyasi, Braziliyada qanot qoqqana kapalklar Texasda tarnadoni vujudga keltirish 

mumkin).  

Bazel qo‟mitasi butun dunyo mamlakatlari uchun bank nazorati tamoyillarini ishlab 

chiqadi va mintaqaviy bank nazoratida banklar faoliyati, ularning nazorat qilish 

tamoyillari ishlab chiqilib, davlatlar uni o‟zlarining iqtisodiy holatidan kelib chiqqan 

holda bank nazorati bo‟yicha standartlariga muvofiqlashtiradi.  

Bank tizimi amaliyotida bank nazoratining asosan ikki usulidan foydalanish samarali 

natija berishini amalda isbotlangan: birinchisi, Markaziy bank tomonidan tijorat banklar 

faoliyatini masofadan turib, ya‟ni ular taqdim etgan moliyaviy hisobotlarini tekshirish  

orqali   nazorat qilish. Ikkinchisi, banklarni joylarga chiqib inspeksiya qilish, ya‟ni barcha 

moliyaviy hisobotlar va ularga tegishli qo‟shimcha ma‟lumotlar tijorat banklarining 

o‟ziga borib tekshirishdir.  

Masofadan turib banklarni nazorat qilish usuli Yevropa mamlakatlarida keng 

qo‟llanilgan. Bunda Markaziy bankning nazorat departamentlari tashqi audit firmalari 

bilan yaqin munosabatda bo‟ladi. Har yili yakunlanishidan oldin setifikatlangan tashqi 

audit firmalariga audit tekshirishlarida faoliyatning qaysi tomonlariga e‟tibor berish 

kerakligi ko‟rsatiladi.Ayrim hollarda tashqi audit firmalarining ishchi 

materiallariga, garchi ularning xususiy mulki bo‟lsada, ushbu materiallardan 

foydalanish talab qilinadi.  

 Tijorat banklarini joylarga borib tekshirish AQShda keng qo‟llaniladi. AQSh bank 

nazorati departamentida ko‟p sonli inspektorlar ishlashadi. Ular joyga chiqib, tijorat 

banklari hujjatlarini bevosita tekshirib, bank boshqaruviga baho beradilar. Bugungi kunda 

banklarning soni 11 mingtadan ortiqligini inobatga oladigan bo‟lsak, bu tekshirish usuli 

qancha mablag‟ va vaqt talab qilishini hisobga olish lozim. 

Jahon tajribasidan keng o‟rin olgan masofadan turib nazorat o‟rnatish bank faoliyatiga 

oid moliyaviy va boshqa hisobotlarni tahlil qilish hamda tekshiruvdan o‟tkazishni ko‟zda 

tutadi. Hisobotlar balans, foyda va zararlar haqidagi hisobot, faoliyat turi, kreditlar, 

qo‟yilmalar, majburiyatlar, kapital, likvidlik, ssudalar bo‟yicha yo‟qotishlarga qarshi 

zaxiralar haqidagi ma‟lumotlarni o‟z ichiga olishi mumkin.  

Demak, masofadan nazorat qilish yoki uzoqlashtirilgan monitoring bank holatini 

so‟nggi ma‟lumotlar asosida baholash imkonini beradi. Ya‟ni masofadan nazorat etish 

bank faoliyati sam-radorligiga xalal berishi mumkin bo‟lgan omillarni aniqlab, kelgusida 

ular bilan bog‟liq xarajatlarning oldini oladi.  

